ვაქცინაციის პროცესში მოსახლეობის ინტერესის გასაზრდელი წახალისებები
მიმდინარე COVID-19-ის პანდემიის ფონზე ვირუსის მოქმედების საწინააღმდეგოდ შექმნილი ვაქცინები საჭიროებს საქართველოს მოქალაქეებისგან აქტიურობას და ვაქცინაციის პროცესში ინტენსიურ ჩართვას. ვაქცინაციის ეროვნული გეგმის მიხედვით, რომლის მზადებაც 2020 წლის ნოემბერ-დეკემბერში მიმდინარეობდა და ჩართული იყო 100-მდე სხვადასხვა დარგის ექსპერტი, მოსახლეობის ვირუსისადმი მედეგობის გასაზრდელად და შესაძლო შემდგომი ტალღებისას ჯანდაცვის სექტორზე ზეწოლის შესამცირებლად, აუცილებელია მიმდინარე წლის მანძილზე აცრილი იყოს მოზრდილი მოსახლეობის 60%, რაც საკმაოდ ამბიციური, მაგრამ რეალური მიზანია.
მიმდინარე კვლევებით, მოსახლეობის დამოკიდებულება, ვინც დადებითად ხვდება ვაქცინაციის პროგრამას, მერყეობს 30-42%-ის ფარგლებში, ხოლო ვინც რადიკალურად წინააღმდეგია, ასევე მერყეობს 30-53%-ის ფარგლებში. ვაქცინაციის კამპანიის სტრატეგია მიმართულია:
· ქცევით ცვლილებებზე
· მიზნობრივი ჯგუფების გამოყოფასა და მათ სეგმენტაციაზე
· წინაღობებისა და ბარიერების ანალიზსა და მათ შემცირებაზე
· მოსახლეობის მობილიზაციაზე
· ვაქცინაციის მოთხოვნის გაზრდაზე
· საზოგადოების ჩართულობაზე
· ხელმისაწვდომობის გაუმჯობესებაზე
· მას-მედიის ჩართულობაზე
· დიგიტალური მედია-სტრატეგიის გაძლიერებაზე.
მნიშვნელოვანია, რომ კვლევების შედეგად ნაჩვენებია, რომ ძირითადად, ვაქცინაციის მიმართ დამოკიდებულების განმაპირობებელია:
1. აცრის შედეგად შესაძლო გაზრდილი პერსონალური ჯანმრთელობის რისკები 
2. ინფორმაციის შეზღუდული ხელმისაწვდომობის გამო შიში გაურკვევლობის წინაშე
3. პირადი სარგებელი
მოსახლეობაში ვაქცინაციის მიმართ მიღებადობის გაზრდისათვის საკომუნიკაციო და ცნობადობის ამაღლების კამპანია მიზანმიმართული უნდა იყოს ამ ეტაპზე მერყევი მოსახლეობის ჩართულობის გაზრდისთვის, რათა მათი განწყობა პოზიტიურით შეიცვალოს. ზემოთ აღნიშნული კომპონენტების გათვალისწინებით მუშაობა მიმდინარეობს და კიდევ მეტად გასააქტიურებელია, თუმცა გასათვალისწინებელია ასევე პარალელური მიდგომებიც, რაც ასევე ეფექტურია და დამხმარე მიზნის მიღწევის გზაზე. როგორც კვლევამ აჩვენა, მნიშვნელოვანი ფაქტორია პირადი სარგებელის ჩვენებაც და /ან ხელმისაწვდომობა. ამ მიზნით, მიზანშეწონილია გარკვეული წამახალისებელი ღონისძიებების ნაკრების შემუშავება აცრის „მომხიბვლელობის“ დამატებით გაძლიერებისათვის. გასათვალისწინებელია, რომ ადამიანის თავისუფალი არჩევანი არ უნდა იქნას შეზღუდული და წახალისება კვლავ უნდა რჩებოდეს „ნებაყოფლობითობის“ და „არამანდატორიზმის“ რეჟიმში, რათა ადამიანებს არ შეექმნათ იძულების და ვალდებულების შეგრძნება. ვაქცინაცია კვლავ უნდა ეფუძნებოდეს შეგნებულ, გააზრებულ ნაბიჯს და წახალისება მხოლოდ დამატებითი დადებითი გამოცდილების შექმნას უნდა ემსახურებოდეს. 
ამ მიმართულებით აქტივობების შესამუშავებლად სავალდებულო წინაპირობაა სახელმწიფო-კერძო სექტორის ჰარმონიული თანამშრომლობა და მათი აქტიური ჩართულობა. აღნიშნული კოოპერაციის მიზანია ვაქცინაციის გაძლიერებისათვის წახალისებების (ინსენტივების) შემოტანა საზოგადოებაში, აცრის არაპირდაპირი სარგებელის შეთავაზება / მიწოდების მექანიზმით. 
საინტერესო პრაქტიკაა იმ ჯანდაცვითი დაწესებულებების ჩამონათვალის შემუშავება, რომელთა პერსონალის 90% და მეტი სრულად იქნება აცრილი. ამ აქტივობის ფარგლებში მინიჭებულ უნდა იყოს სტატუსი „COVID-უსაფრთხო“ დაწესებულება და გადაეცეთ დამადასტურებელი სერტიფიკატი. სასურველია ამ მიმართულებით მაგალითის მიმცემი გახდნენ ჯანდაცვის სისტემის წამყვანი უწყებები - სამინისტრო, დაავადებათა კონტროლის ცენტრი, რეგულირების სააგენტო, შრომის ინსპექცია, რაც მაგალითის მიმცემი იქნება პჯდ, ჰოსპიტალური, სტომატოლოგიური, სააფთიაქო და სადაზღვევო სფეროებისთვის.
წახალისების სახით სასურველია სამედიცინო დაწესებულებებმა პერსონალს აცრისა და შემდეგ დღეს მისცენ ანაზღაურებადი გამოსასვლელი, რათა შესაძლო გვერდითი მოვლენების განვითარების ალბათობის გამო არ მოხდეს აცრის თარიღის გადადება ან გაუქმება. ასეთი გამოსასვლელი აცრის ორივე დოზის გაკეთებისას უნდა იყოს გათვალისწინებული, მიუხედავად გვერდითი მოვლენების რეალურად განვითარებისა. 
შესაძლებელია სააფთიაქო ქსელებთან თანამშრომლობით, პირველი დოზით აცრის და შემდეგ სრული დოზით აცრის დამადასტურებელი საბუთის წარდგენისას, ასევე სასურველია გათვალისწინებულ იქნას შეღავათები. ვინაიდან ამ ეტაპზე ვაქცინაციის პროცესში ჩართულია 65 და მეტი ასაკის მოქალაქეები, ხოლო შემდეგ ეტაპზე გათვალისწინებულია ქრონიკული დაავადების მქონეთა ჩართვაც, მიზანშეწონილია ჩვენს ქვეყანაში ავადობის ტვირთის შესაბამისად, ძირითადი დაავადებების სამკურნალოდ ყველაზე მოხმარებად პრეპარატებზე ჰქონდეთ გარკვეული ფასდაკლება, ხოლო მისი ალტერნატივაა, თუ წამალი არ სურთ, სხვა არასამკურნალო, სააფთიაქო პროდუქციაზე.
გარკვეული ფენებისათვის საინტერესო იქნება ვაქცინაციის შემდეგ ანალიზების ნახვა. ჯანდაცვის სფერომ სასურველია პჯდ და ლაბორატორიული ქსელის ჩართულობით და იმ კლინიკებში, სადაც აცრები ტარდება, სრულად აცრილებს 2 კვირის გასვლის შემდეგ შესთავაზოს ზოგადი ანალიზები (სისხლი, კოაგულოგრამა) და ანტისხეულების ანალიზი. ასევე ვაქცინაციის შედეგებთან პირდაპირი კავშირის არარსებობის მიუხედავად, ინტერესის გაზრდისთვის წამყვანმა კლინიკებმა შესაძლოა სრულად აცრილებს კვირის რომელიმე კონკრეტულ დღეს შესთავაზონ კარდიოლოგის, ენდოკრინოლოგის, გასტროენტეროლოგის და პულმონოლოგის უფასო კონსულტაცია. 
განსაკუთრებული იქნება სამასპინძლო ქსელის როლი ამ აქტივობებში. ამ ეტაპზე სასარგებლო იქნება გარკვეული წახალისება, ფასდაკლების სახით რესტორნებში, კაფეებსა და რეგიონში განთავსებულ სასტუმროებში კვირის რომელიმე დღეს, შერჩევით პროდუქციაზე, მცირე გრადაციით ერთჯერადად და სრულად აცრილებისათვის. ზაფხულის პერიოდის მოსვლასთან ერთად, როდესაც მასობრივი ვაქცინაციის კამპანია მეტად გაიშლება, ასევე შესაძლოა განხილულ იქნას აცრილთა და აუცრელთა განსხვავებული მიდგომა რესტორნებსა და კაფეებში სტუმრობისას - მეტი უფლება სრულად აცრილებს, ხოლო აუცრელებს მხოლოდ კონკრეტული სივრცით (ტერასა) სარგებლობა ან მხოლოდ გატანის სერვისი. ამავე მიმართულებით, მასობრივი ვაქცინაციის დაწყებასთან ერთად, სასტუმროებში შესაძლოა აქცენტი გაკეთდეს უსაფრთხოებაზე, რადგან მათი პერსონალი აცრილია, ხოლო სტუმრებს ჰქონდეთ სპეციალური შეთვაზება სრული ვაქცინაციის შემთხვევაში. ანალოგიურად, სავარჯიშო ცენტრებსა და გამაჯანსაღებელ კომპლექსებში, ხოლო მასობრივი ვაქცინაციის კამპანიის დაწყების შემდეგ - მხოლოდ სრულად აცრილებისთვის დაშვება.
ამავე მიმართულებით, შესაძლებელია მოხდეს წახალისების სახით ადგილობრივი წარმოების ან საერთაშორისო ცნობადი ქსელური კომპანიების გარკვეული პროდუქციის შეთავაზება ამცრელ სივრცეებში - აცრის შემდეგ. ასევე მისასალმებელი იქნება მათი ჩართულობა გარკვეული პროდუქციის უკვე ადგილზე შეთავაზება შეღავათიან ფასად ერთჯერადად, პირველი დოზითა და სრულად აცრილებისათვის. პარალელურად, ასევე მისასალმებელია ეროვნული სიმბოლოს, ღვინის ან სასაჩუქრე ბარათის გადაცემა სრულად აცრილებზე.
მასობრივი ვაქცინაციის კამპანიის გაჩაღებასთან ერთად, მოსახლეობის სხვადასხვა ფენის მოსაზიდად შესაძლებელია მინი შოუების და მუსიკოსების მიწვევა, ხოლო აცრილებს, პუნქტიდან გამოსვლის შემდეგ - სამახსოვრო ფოტო ცნობილ ადამიანებთან.
მოსახლეობის გარკვეული ფენებისათვის ვაქცინაციის პროცესში ჩართვისთვის წამახალისებელი შესაძლოა იყოს გარკვეული ღირებულების მქონე ერთჯერადი სასაჩუქრე ბარათები ან ფასდაკლება. ამ მხრივ განსაკუთრებით მნიშვნელოვანი იქნება აქტივობაში მონაწილეობა პარფიუმერიის მაღაზიების, სავაჭრო მოლების, ბენზინ გასამართი სადგურების, ცნობადი და მოსახლეობის ფართო ფენებში პოპულარული მაღაზიების, ესთეტიკ და სილამაზის ცენტრებსი, სურსათის მაღაზიების, წიგნების მაღაზიების, გამაჯანსაღებელ ცენტრები, სავარჯიშო დარბაზებსა და ფიტნეს ცენტრები.
ვინაიდან პანდემიის პერიოდში განსაკუთრებით მოთხოვნადია მიწოდების სერვისი, ასევე აცრილებისათვის შესაძლოა გლოვომ და ვოლტმა გარკვეული საპრომოციო შეთავაზება გაუკეთონ ერთჯერადად და სრულად აცრილებს.
გასათვალისწინებელია ვაქცინაციის ცენტრებისაკენ და უკან მოსახლეობის გადაადგილების ხელშეწყობა, რისთვისაც ადგილობრივი მუნიციპალიტეტების მიერ სასურველია ხელშეწყობილი იყოს მასობრივი ვაქცინაციის ცენტრებისკენ ასაცრელების უფასოდ / შეღავათიან ფასად გადაყვანა, ხოლო ტაქსის კომპანიები აცრილ მოქალაქეებს გარკვეულ ფასდაკლებას სთავაზობდნენ. 
ამ მიმართულებით ასევე გარკვეული ინტერესი შესაძლოა იყოს საკონცერტო, საოპერო / საბალეტო და თეატრალურ წარმოდგენებზე დასწრება. აცრილებისათვის შესაძლოა შეთავაზებული იყოს უფრო მოთხოვნად ადგილებზე განთავსება წარმოდგენის დროს, ან გარკვეული შეღავათი ბილეთის შეძენისას, ან უპირატესობა პრემიერებზე. ანალოგიურად, შესაძლოა კვირის რომელიმე დღეს აცრილებს კინო-სეანსებზე ჰქონდეთ შეღავათი. 
გარკვეული გამოცდილების გათვალისწინებით, შესაძლებელია ერთჯერადად ან გარკვეულ პერიოდზე საბანკო სექტორმა გაითვალისწინოს იპოთეკურ და სამომხმარებლო სესხებზე მცირედი საპროცენტო შეღავათი და / ან დაგროვების ანგარიშებზე გარკვეული მაღალი საპროცენტო ინტერესი. ხოლო იმ ბიზნეს კომპანიას, რომელსაც დასაქმებულების მინიმუმ 90% ეყოლება სრულად აცრილი, საშემოსავლო გადასახადისგან ერთჯერადი გათავისუფლება ან თანხის შემცირება.



